
Störf endurskoðendaráðs á árinu 2013
Inngangur
Endurskoðendaráð er eftirlitsaðili með störfum endurskoðenda og er verksvið ráðsins skilgreint í V. kafla laga nr. 79/2008 um endurskoðendur.  Þau lög tóku gildi 1. janúar 2009 og með þeim var innleidd áttunda félagaréttartilskipun Evrópuráðsins.  Hlutverk endurskoðendaráðs skv. 15 gr. laganna er að hafa eftirlit með því að endurskoðendur og endurskoðunarfyrirtæki ræki störf sín í samræmi við ákvæði þessara laga.

Nánar tiltekið ber endurskoðendaráði að:

· fylgjast með því að endurskoðandi uppfylli skilyrði til löggildingar

· fylgjast með því að endurskoðandi uppfylli kröfur um endurmenntun

· sjá til þess að reglulegt gæðaeftirlit með störfum endurskoðenda og endurskoðunarfyrirtækja fari fram
· sjá til þess að siðareglur og endurskoðunarstaðlar séu til

Endurskoðendaráð heyrir undir atvinnuvega- og nýsköpunarráðuneytið og skipar ráðherra fimm menn í ráðið til fjögurra ára í senn.  Þrír nefndar menn eru skipaðir samkvæmt tilnefningu en tveir skipaðir af ráðherra. Endurskoðendaráð var fyrst skipað af fjármálaráðherra frá og með 1. apríl 2009 og lauk starfstíma þess 31. mars 2013. Í því ráði áttu sæti: Aðalmenn: Bjarnveig Eiríksdóttir, formaður, Þórður Reynisson, Ólafur B. Kristinsson, Helga Harðardóttir og Hildur Árnadóttir. Varamenn: Margrét Gunnlaugsdóttir,  Guðmundur Guðbjarnarson, Björg Sigurðardóttir, Gerður Guðjónsdóttir og Brynja Halldórsdóttir. Endurskoðendaráð var skipað að nýju þann 21. maí 2013. Í ráðinu sitja; Aðalmenn: Áslaug Árnadóttir, formaður, Þórður Reynisson, Pálína Árnadóttir, Jóhann Unnsteinsson og Hildur Árnadóttir. Varamenn: Elmar Hallgríms Hallgrímsson, Elva Ósk Wiium, Kristrún Helga Ingólfsdóttir, Ólafur Gestsson og Brynja Halldórsdóttir.
Endurskoðendaráð hélt 27 fundi á árinu 2013 auk ýmissa samráðsfunda með efnahags- og viðkiptaráðuneyti, Félagi löggiltra endurskoðenda (Fle) og Ríkisendurskoðun.
Hér á eftir er gerð grein fyrir helstu málum sem komu til umfjöllunar og afgreiðslu ráðsins á árinu: 

Gæðaeftirlit

Mikilvægasta og umfangsmesta verkefni  ráðsins er að  sjá um að fram fari gæðaeftirlit með þeim störfum endurskoðenda sem falla undir ákvæði laganna um endurskoðendur nr. 79/2008.

Gæðaeftirlit 2012
Framkvæmd gæðaeftirlitsins var í höndum gæðanefndar Félags löggiltra endurskoðenda í samráði við endurskoðendaráð og hófst undirbúningur að því í byrjun júní 2012. Gæðaeftirlitið hófst á haustmánuðum 2012 og hélt áfram á árinu 2013. Eftirlitsskýrslur bárust ráðinu frá Fle í þremur hlutum. Barst fyrsti hlutinn í mars, annar hlutinn í júní, en þriðji og síðasti hlutinn ekki fyrr en í janúar 2014.

Um gæðaeftirlit 2012 giltu reglur endurskoðendaráðs nr. 771/2012 um framkvæmd gæðaeftirlits með störfum endurskoðenda.
Fjallað er um gæðaeftirlitið og niðurstöðu þess í sérstakri skýrslu um niðurstöður gæðaeftirlits 2012 sem birt er á heimasíðu ráðsins.

Gæðaeftirlit 2013
Undirbúningur að gæðaeftirliti ársins 2013 hófst á haustmánuðum 2013. Ákveðið var að gæðaeftirlit skyldi einungis beinast að innra gæðaeftirlitskerfi endurskoðunarfyrirtækja og gátlista 2, sbr. viðauka við reglur nr. 771/2012. Voru 10 endurskoðunarfyrirtæki valin með tilviljanakenndu úrtaki og voru boðunarbréf til þeirra sem sæta skyldu eftirliti send í byrjun nóvember 2013. Við undirbúning að framkvæmd gæðaeftirlitsins var haldinn fundur með gæðanefnd Fle sem annast framkvæmd þess.   Gæðaeftirlitsmenn voru tilnefndir af Fle og var val á þeim staðfest af endurskoðendaráði um miðjan desember.  Ráðið fól Fle að annast gæðaeftirlitið í samræmi við 13 gr. laganna um endurskoðendur nr . 79/2008. 
Gæðaeftirlitið hófst í lok árs 2013 og er stefnt að því að lok þess verði snemma á árinu 2014. Við lok gæðaeftirlitsins mun ráðið taka saman skýrslu um niðurstöður og birta á heimasíðu ráðsins.  

Ábyrgðatryggingar

Endurskoðendum sem starfa að endurskoðun ber að hafa í gildi starfsábyrgðartryggingu eins og kveðið er á um í 6. gr. laga nr. 79/2008 og skulu þeir senda Félagi löggiltra endurskoðenda staðfestingu um gilda tryggingu fyrir 15. janúar ár hvert. Ástæður þess að  endurskoðandi sem er félagsmaður í Fle hefur ekki í gildi starfsábyrgðartryggingu geta verið m.a. að viðkomandi hefur lagt inn réttindi sín og hætt störfum vegna aldurs eða af öðrum ástæðum. Lagaskilyrði um starfsábyrgðartryggingu er ófrávíkjanlegt og þeir sem ekki hafa slíka tryggingu uppfylla því ekki þau skilyrði sem þarf til að hafa í gildi réttindi sem endurskoðendur.

Á fundi ráðins í júní  var farið yfir yfirlit frá Fle um endurskoðendur sem ekki höfðu staðfest að þeir hefðu gilda ábyrgðatryggingu. Veittur var þriggja vikna frestur til úrbóta. Málið var aftur tekið fyrir á haustmánuðum. Síðari hluta árs voru öll mál varðandi starfsábyrgðartryggingar afgreidd.  
Endurmenntun

Endurskoðendum er skylt að sækja endurmenntun sem tryggir að þeir viðhaldi reglulega fræðilegri þekkingu, faglegri hæfni og faglegum gildum eins og kveðið er á um í 7. gr. laganna um endurskoðendur.  Í gildi eru reglur um endurmenntun nr. 30/2011 sem gefnar  voru út þann 19. janúar 2011.

Í reglunum kemur m.a. fram að fyrsta þriggja ára endurmenntunartímabil skv. 7. gr. laga nr. 79/2008 hefjist 1. janúar 2010, sbr. ákvæði I til bráðabirgða í lögum nr. 79/2008.  Því tímabili lauk þar af leiðandi 31. desember 2012.
Félag löggiltra endurskoðenda hefur haldið utan um endurmenntun félagsmanna sinna með því að félagsmenn senda upplýsingar um endurmenntun sína til félagsins.  Félagið sendi ráðinu upplýsingar um stöðu endurmenntunar hjá einstökum félagsmönnum snemma árs 2013 og fylgdi ráðið málinu eftir gagnvart þeim sem ekki höfðu lokið tilskildum fjölda endurmenntunareininga með því að beina til þeirra tilmælum um úrbætur.  

Samskipti við atvinnu- og nýsköpunarráðuneytið
Endurskoðendaráð átti ýmis samskipti við atvinnu- og nýsköpunarráðuneytið á árinu varðandi málefni endurskoðenda og gæðaeftirlit. Voru haldnir nokkrir fundir á árinu þar sem fulltrúar endurskoðendaráðs hittu starfsmenn ráðuneytisins.
Það málefni sem hæst bar á árinu var undirbúningur að frumvarpi til breytinga á lögum um endurskoðendur. Sendi endurskoðendaráð ráðuneytinu bréf þar sem fram komu ábendingar um þau atriði sem brýnt er að gera breytingar á í lögum um endurskoðendur. 
Meðal þeirra atriða sem endurskoðendaráð telur brýnt að tekin verði afstaða til við gerð frumvarpsins eru ákvæði um gæðakerfi, valdheimildir endurskoðendaráðs, birting ákvarðana endurskoðendaráðs, samspil laga nr. 79/2008 og og ákvæða laga nr. 86/1997 um Ríkisendurskoðun, gjaldtaka Fle vegna gæðaeftirlits og viðurlagaákvæði laga um endurskoðendur. 
Erindi til ráðsins.

Ýmis erindi bárust ráðinu á árinu og hlutu sum þeirra endanlega afgreiðslu á árinu en öðrum var ólokið í árslok.  Gætt var að hæfi nefndarmanna við umfjöllun einsakra mála og varamaður kallaður til ef svo bar undir.  
Kærumál.

Endurskoðendaráði bárust nokkur kærumál á árinu og við meðferð þeirra var sérstaklega gætt að reglum stjórnsýslulaga um vanhæfi nefndarmanna þannig að varamaður var kallaður til eftir aðstæðum hverju sinni.  

Önnur mál

Meðal annarra starfa endurskoðendaráðs á árinu má telja eftirfarandi:

· Skipun prófnefndar í mars 2013.

· Samskipti við prófnefnd vegna prófgjalds.
· Upplýsingar veittar ráðuneytinu vegna innlagna endurskoðenda á réttindum sínum. 

Í febrúar 2014
Endurskoðendaráð

